
〈上公衮服九章。曰龍。曰山。曰華䖝。曰大。曰宗彛。繢於衣。曰藻。曰粉米。曰黼曰黻。綉於裳。此上公朝覲天子及助祭服。公衮有降龍。無升龍。色玄。　侯〉

〈伯以鷩鷩。雉名。即華䖝也。鷩服七章。自華虫而下。此侯伯助王祭先公。及饗射。色玄。　子男以毳毳。畫虎蜼。宗廟之彛。上有虎蜼。因謂虎蜼為宗彛。〉

〈毳服五章。宗彛。藻。粉。米。畫於衣。黼。黻。刺於裳。子男朝王及助祭用之。色玄。大夫以玄赬。前衮衣鷩衣毳衣。𣅜玄而有畫。此衣不畫。故獨得玄名。唯裳〉

〈刺黻而已。大夫玄衣纁裳。故名玄赬。助祭視朔服。士以爵弁。爵弁本冠名。因以名服色如爵頭。微黑。亦纁裳。　夫人用禕衣。禕當為翬。雉衣也。色〉

〈玄。後鄭以為素質。刻繒為翬雉之形。五色畫之。綴衣上。三王後。魯夫人。助祭𣅜用之。　夫人用褕狄。後鄭讀褕狄為摇翟。雉名。青質刻繒為摇翟之〉

〈形。五色畫之。綴衣上。侯伯夫人助祭用之。　夫人用屈狄。屈即闕字。前禕䄖二翟。𣅜刻繒為雉形。又五色畫之。此刻繒為雉形。不以五色畫。故云闕〉

〈翟。其衣色赤。但刻赤繒為雉形綴衣上。子男夫人助祭用之。　世婦以襢衣。色白。無畫大夫妻從夫。助君祭宗廟服之。　士妻以禒衣。色黑。士祭從〉

〈夫。助君祭服之。又禒衣纁禒。是婦人嫁時之服。〉復衣不以衣。尸不以歛。〈鄭玄注不以衣尸。謂不以〉

〈襲也。復者庶其生也。若以其衣襲歛。是用生施死。於義相反。士䘮禮云。以衣衣尸。浴而去之。陸德明音義衣尸。於既反。注衣尸同。歛。力驗反。後不出〉

〈者𣅜同。去起吕反。〉婦人服。不以袡。〈鄭玄注袡。嫁時之服。而非事鬼神之衣。陸德明音義袡。而廉反。婦人嫁時上服。〉


凡復。男子稱名。婦人稱字。〈鄭玄注婦人不以名行。〉唯哭先復。復

取自“https://zh.wikisource.org/w/index.php?title=Page:永樂大典07459.pdf/9&oldid=1602743”

